
గలవారెవ్వరు లేరు నే నొకఁడనే గాఁబోలు నీకంతగా

బలుపై యుండిన మానెనేమయిన మాబాగింక సీతాపతీ.

	మ.	
అలదుంగెంజిగిలాగుపైన నడిక ట్టందంబుగా గట్టియు

న్విలుగోలం గయిబూని బత్తళిక ఠీవిం దాల్చి తమ్ముండు నీ

వలనాఁ డామునిజన్నముం గడపి యాహ్లాదంబుతో నేగు నీ

చెలువం బెట్టిదొ చూపు నామనసు రంజిల్లంగ సీతాపతీ.

	మ.	
మొదలంటం దెగ మొత్తెదం గొలల గుంపుల్ లేములంబట్టి పైఁ

జదియంగొట్టెద నల్కదీఱ జమునిం జక్కాడెదం గొల్ల పె

ట్టెద వేల్పుల్ దొరసంపద ల్నలువ నోడింతు న్నిజంబంచు నె

మ్మదిలో నెంచెద నీయనుగ్రహము సంపాదించి సీతాపతీ.

	మ.	
జరుగంజొచ్చె దినంబు లయ్యయొ వృథాసంసారమోహంబు ని

న్మఱువంజేయును మోసపుచ్చుట నిజంబౌ నెప్పుడో పాముతో

సరసంబయ్యెను దీనినేస్త మిఁక నేచందంబునం బాయు నా

తరమా తప్పుకొనంగ నీకరుణచేతంగాక సీతాపతీ.

	మ.	
కదలన్నీయవు మోహపాశములు నీకళ్యాణనామంబుపైఁ

గుదురై నిల్వదు మానసం బడఁగ దీక్షుద్బాధ సంపద్భ్రమ

ల్వదలంజాలవు వీనితోఁ బెనఁగఁజాలన్ వింతసంసారపుం

గుదె నాకుత్తుక కేల కట్టితివి నాకుందోడు సీతాపతీ.

